
MILLIY TURIZM TARMOG‘IDA 
RAQOBAT USTUNLIKLARINI 
ANIQLASHNING IJTIMOIY-
IQTISODIY AHAMIYATI

turizm menejmenti kafedrasi mudiri, PhD

Annotatsiya: Maqolada milliy turizm tarmog‘ida raqobat muhiti va uni tashkil etuvchi tarkibiy komponentlar o‘zaro aloqa-
dorligining dolzarb masalalari ko‘rib chiqilgan. Raqobat muhiti komponentlarining milliy turizm tarmog‘iga ta’siri ham tahlil 
qilingan.

Kalit so‘zlar: milliy turizm tarmog‘i, raqobat, raqobat muhiti, raqobat komponentlari, tartibga solish vositalari.
Аннотация: В статье рассматриваются актуальные проблемы конкурентной среды и взаимосвязь ее структурных 
компонентов в национальном туристическом секторе. Также анализируется влияние компонентов конкурентной 
среды на национальную туристическую отрасль.

Ключевые слова: национальный туристический сектор, конкуренция, конкурентная среда, конкурентные компо-
ненты, инструменты регулирования.
Abstract: The article examines the current issues of the competitive environment and the interrelationship of its structural 
components in the national tourism sector. It has been also analyzed the impact of the components of the competitive 
environment on the national tourism sector.

Key words: national tourism sector, competition, competitive environment, competitive components, regulatory tools.

K I R I S H
 XXI asr global miqyosda raqobat kurashi avj olishi bilan milliy iqtisodiyot tarmoqlarini jadal rivojlantirishga 

turtki bermoqda. Har bitta davlat geografik joylashuvi, iqlim sharoitlari, tabiiy-mineral xomashyo zahirasi, trans-
port qulayliklari, investitsion jozibadorligi bilan boshqa davlatlardan farq qiladi. Shundan kelib chiqib, muayyan 
davlat tomonidan muvaffaqiyatli amalga oshirilayotgan ijtimoiy-iqtisodiy rivojlanish modeli boshqa davlatga 
aynan mos kelmasligi mumkin.

Global xo‘jalik tizimida o‘z pozitsiyasini mustahkam egallash uchun davlatlar raqobat ustunliklarini aniqlab 
olish hamda ularni bosqichma-bosqich takomillashtirib borishga urg‘u bermoqda. Davlatlararo raqobatning 
mavjud bo‘lishi ijobiy jihatlari bilan ajralib turadi. Raqobatchi talabni shakllantirish va sotuvni rag‘batlantirish 
bo‘yicha amaliy sa’y-harakatlarni ro‘yobga chiqaradi. Optimal narx belgilashda ham raqobatchilarning o‘rni bor. 
Raqobatchilar hali o‘zlashtirilmagan bozor segmentlarining ehtiyojlarini aniqlashi va qanoatlantirish mumkin. 
Eng muhimi, raqobatchilar faoliyati natijasida ilgari surilayotgan turistik mahsulotni tanitish xarajatlari qisqaradi. 
Raqobatchilarning reklama kompaniyasiga ajratayotgan moliyaviy resurslari funksional o‘xshashliklarga ega 
boshqa turistik mahsulotlarning ham tanilishini ta’minlab beradi.

M A V Z U G A  O I D  A D A B I Y O T L A R  T A H L I L I
Milliy turizm tarmog‘i rivojlanishining metodologik asoslari xorijlik va mahalliy olimlar ilmiy ishlarida muhim 

tadqiqot predmeti sifatida o‘rganilgan. Jumladan, turizm industriyasining rivojlanishiga bag‘ishlangan ilmiy man-
balardan eng muhimlaridan biri V.I.Azar tadqiqot ishlarini sanab o‘tish mumkin. 

So‘nggi yillarda chop etilgan mahalliy olimlarning ilmiy ishlari ham diqqatga molik. J.N.Abiyev milliy iqti-
sodiyotda turizm tarmog‘ini rivojlantirishning iqtisodiy jihatlarini tadqiq etgan. A.A.Eshtayev tomonidan turizm 
industriyasi va uni boshqarishning marketing strategiyasini ishlab chiqish metodologiyasi tadqiq etilgan. Biroq 
bugungacha olib borilgan ilmiy-amaliy tadqiqotlarda milliy turizm tarmog‘ida raqobat muhiti muammolari yetarli 
darajada o‘rganilmagan. Ushbu tadqiqot ishi esa masalaning ayni jihatlarini qamrab olgan.

ST A D Q I Q O T  M E T O D O L O G I YA S I

 Tadqiqot ishi davomida kuzatish, qiyoslash, tizimli va qiyosiy tahlil, statistik guruhlash, ekspert baholash 
kabi usullardan foydalanildi. Xususan, o‘ndan ortiq turistik obyektlarda respondentlar bilan chuqurlashtirilgan 
intervyular tashkil etildi. Natijada O‘zbekistonga tashrif buyurgan turistlarning jinsi, yoshi, ma’lumoti, daromad-
lari kabi demografik ko‘rsatkichlar yuzasidan ma’lumotlar to‘plandi. Bundan tashqari, turistik faoliyat subyektlari 
menejerlari o‘rtasida fokus-guruhlash metodi asosida tahliliy izlanishlar olib borildi. Tadqiqotlar natijasiga ko‘ra, 
turistlarga taqdim etilayotgan asosiy turistik mahsulotlar tarkibi o‘rganildi.

T A H L I L  V A  N A T I J A L A R
Milliy turizm tarmog‘ida raqobat ustunliklarini aniqlash yuzasidan ko‘riladigan chora-tadbirlar quyidagi nati-

jalarga erishish imkonini beradi:
birinchidan, milliy turizm tarmog‘ida talabni shakllantirish va sotuvni rag‘batlantirish bo‘yicha amaliy sa’y-

harakatlar faol ro‘yobga chiqariladi;
ikkinchidan, turistik mahsulotlarga optimal narx belgilash kafolatlari mustahkamlanadi;
uchinchidan, turistik korxonalar tomonidan o‘zlashtirilmagan bozor segmentlarining ehtiyojlari qulay makon 

va sharoitlar kontekstida qanoatlantiriladi.
Shu o‘rinda ta’kidlash joizki, ayrim davlatlar o‘z hududida yirik monopolistik kompaniyalar faoliyat yurit-

ishidan ba’zida manfaatdor bo‘ladi. Havo, temir yo‘l, dengiz transportida tashishlarni amalga oshirish, kirish tur-
izmida xizmatlar ko‘rsatish, mahalliy zanjir mehmonxonalar va restoranlar tarmog‘ini tashkil etish yo‘nalishlarida 
yirik bozor ulushlariga ega kompaniyalarni proteksionizm siyosati orqali davlat idoralari o‘z ta’sir vositalari bilan 
himoyalab turadi. Davlat markaziy idoralarining bunday diskriminatsiya siyosati negizida bir nechta maqsadlar 
mavjud bo‘ladi. Moliyaviy jihatdan ko‘lamdor investitsiya loyihalarini hayotga tatbiq etish, aholining zaif qatlam-
lari uchun kvotalangan ish o‘rinlarini yaratish, integratsion tuzilmalar tarkibida va global xo‘jalik tizimida raqobat 
bosimiga dosh berish, yuqori texnologiyali xizmat ko‘rsatish tarmoqlariga venchur fondlar resurslarini yo‘nalti-
rish singari maqsadlarni ko‘zlagan holda monopol mavqega ega kompaniyalar davlat tomonidan maxsus imti-
yozlar paketi yordamida qo‘llab-quvvatlanishi kuzatiladi.

Davlatlar ijtimoiy-iqtisodiy rivojlanishi uchun hech qachon teng sharoitlar mavjud bo‘lmagan. Bu esa har bir 
davlatdan o‘zining kuchli tomonlarini qat’iy aniqlab olish hamda ularga tayanishni talab qiladi. Rivojlanishning 
zaif tarmoqlari subsidiyalar va xayriya fondlari resurslari ko‘magida saqlab turiladi. Sanoat ishlab chiqarishi, 
agrosanoat kompleksi, qurilish, transport, aloqa-kommunikatsiya tizimi, xizmatlar sektori budjet daromadlar 
bazasining kafolatli manbalari sanaladi. Iqtisodiyotning ushbu tarmoqlarida samaradorlikni izchil oshirib borish, 
mehnat unumdorligini ta’minlash strategik jihatdan dolzarb ahamiyatga ega. Ayni shu tarmoqlarda faoliyat yuri-
tayotgan biznes subyektlariga solinadigan soliqlar vositasida kelgusida mudofaa, ta’lim, sog‘liqni saqlash, ijti-
moiy ta’minot, ilm-fan sohalari manzilli moliyalashtirib boriladi.

Shu o‘rinda, “raqobat ustunliklari” kategoriyasiga aniqlik kiritib o‘tish taqozo qilinadi. Ushbu tushuncha 
mohiyati turli manbalarda turlicha talqin qilinadi. Ilmiy asarlar va o‘quv adabiyotlarini tahlil qilish, monografik 
kuzatishlar natijasida “raqobat ustunliklari” kategoriyasining takomillashgan ta’rifi ishlab chiqildi. Olimlarning 
bundan avvalgi nazariy-uslubiy yondashuvlarida moddiy tovarlar ishlab chiqarish tarmoqlari misolida tad-
qiqotlar olib borilgan. Quyida ilk bor milliy turizm tarmog‘ida raqobat ustunliklariga oid qarashlar keltirib o‘tiladi.

Milliy turizm tarmog‘ida raqobat ustunliklari deganda turistik korxonaning tanlangan bozor segmentida 
faoliyat yurituvchi biznes subyektlari orasida keskin ajralib turuvchi noyob xususiyatlari jamlanmasi tushuniladi. 
Keltirilgan mualliflik ta’rifini ilmiy-nazariy jihatdan sharhlash asnosida quyidagi xulosalarga kelindi:

● turistik korxona raqobat ustunliklari shu korxona faoliyat yuritadigan hamda geografik, iqtisodiy, 
demografik va psixografik jihatdan segmentlangan bozor doirasida tahlil qilinadi;

● turistik korxona raqobat ustunliklari shu korxonaga tegishli farqli xususiyatlar majmuidan iborat bo‘ladi;
● turistik korxona raqobat ustunliklari shu korxona realizatsiya qiluvchi turistik mahsulotlar iste’mol xos-

salari bilan chambarchas bog‘liqlikda amal qiladi.
Yuqorida keltirilgan ta’rif aniq o‘rganiluvchi turistik mahsulot uchun ham, alohida tahlil qilinuvchi turistik 

destinatsiya uchun ham mos keladi. Turistik mahsulotning raqobat ustunliklari tanlangan bozor segmentida 
taklif qilinayotgan ayni iste’mol talablarini qanoatlantiruvchi turistik mahsulotlar orasida ajralib turuvchi xususi-
yatlar majmuidan iborat bo‘ladi. Turistik destinatsiya uchun raqobat ustunliklari solishtiriluvchi monogen turistik 
resurslarga ega destinatsiyalardan farqlanib turuvchi jihatlarda ko‘zga tashlanadi.

Raqobat ustunligi to‘g‘risida ilk nazariy qarashlar va uslubiy yondashuvlar muallifi sifatida Maykl Porter 
e’tirof etiladi. Ushbu olim tomonidan 1970-1980-yillarda e’lon qilingan ilmiy ishlarning salmoqli qismi mam-
lakatlar, alohida olingan destinatsiya, turistik korxona va turistik mahsulot raqobat ustunliklarini aniqlashga 
bag‘ishlangan. O‘z navbatida, o‘rganilayotgan har qanday subyektning raqobat ustunliklari qiyosiy tahlillar nati-



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

266

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz

2023-yil, avgust.  № 8-son.

jasida yuzaga chiqadi. O‘rganilayotgan subyektga tegishli elementlar (turistik korxona reputatsiyasi, turistik 
mahsulotning iste’mol xossalari, sifat va narx parametrlari) tanlangan bozor segmentida yirik ulushga egalik 
qilayotgan lider kompaniya bilan solishtirib boriladi.

Qiyosiy tahlil jarayoni bir nechta tamoyillar asosida tashkil etilishi maqsadga muvofiq. Xususan, turistik 
korxona ichki imkoniyatlarini obyektiv baholash, bozor segmentida faoliyat yuritayotgan lider kompaniya ishbi-
larmonlik obro‘siga putur yetkazmaslik, birlamchi axborot bazasini to‘plashda ishonchli manbalarga murojaat 
qilish, noxolis xulosalardan chekinish kabi tamoyillar negiziga qurilgan qiyosiy tahlil jarayoni kutilgan maqsadga 
erishishga olib keladi. Turistik korxona ichki imkoniyatlarini baholashda yetakchi iqtisodchilar, marketologlar, 
ta’minot menejerlari jamoasi ish yuritgani samarali kechadi. Raqobat kurashiga kirishilayotganda raqobatchi 
bozor subyektining ishbilarmonlik obro‘siga hurmat bilan munosabatga bo‘lish biznes-etiket qoidalari sirasiga 
kiradi. Turistik korxonalar miqyosida boshqaruv qarorlarini qabul qilish, eng avvalo, axborot bazasi tahlili nati-
jasida olingan xulosalar asosida amalga oshiriladi. Ilmiy-ommabop bosma nashrlar, statistik to‘plamlar, ilmiy 
risolalar, monografiyalar, elektron protallarni o‘rganish orqali boshqaruv qarorlarini qabul qilishda qo‘l keluvchi 
ikkilamchi axborot bazasi shakllantiriladi.

Ilmiy asoslangan metodlarni qo‘llagan holda tanlangan bozor segmentida monitoring o‘tkazish, turistik 
korxona daromadlarining salmoqli qismini shakllantiruvchi mijozlardan iborat fokus-guruhlarni kuzatish, ixtiyoriy 
tanlangan turistlar guruhi o‘rtasida eksperimentlar uyushtirish, maxsus intervyu va so‘rovnomalar tarqatish eva-
ziga qimmatli birlamchi axborot bazasi yaratiladi. Turistik korxona menejerlar korpusi uchun har ikkala axborot 
bazasini inobatga olgan holda operatsion va strategik qarorlar qabul qilish muhim sanaladi.

Bozor segmentida faoliyat yuritayotgan lider kompaniyaga tegishli ilg‘or tajribalarni o‘zlashtirish va shu 
asosda tijorat muvaffaqiyatiga erishish uslullari benchmarking (benchmarking) tizimida o‘z aksini topgan . 
Turistik korxona tomonidan o‘z tijorat faoliyatini yanada yaxshilash maqsadlarini ko‘zlab, bozor segmentida 
faoliyat yuritayotgan lider kompaniyaga tegishli ilg‘or tajribalarni kuzatish, o‘rganish va o‘zlashtirish bench-
marking usuli deyiladi. Tijorat yangiliklari, takomillashgan marketing vositalari bozorda yirik ulushlarga egalik 
qilayotgan hamda uzoq vaqt davomida muvaffaqiyatli ishlab kelayotgan kompaniyalarni monitoring qilish nati-
jasida o‘zlashtirib olinadi. 

 Boshqacha aytganda, milliy turizm tarmog‘ida raqobat ustunliklarini aniqlash va rivojlantirishning sama-
rali yo‘llaridan biri benchmarking hisoblanadi. Benchmarking usuli qo‘llanganda, bozor segmentida faoliyat 
yuritayotgan lider kompaniyaga tegishli ilg‘or tajribalar avval umumlashtirib olinadi. So‘ngra ushbu tajribalarni 
tadqiqot olib borgan turistik korxona tijorat faoliyatiga moslashtirish (adaptatsiya) choralari ko‘riladi. Turistik 
korxona iqtisodiy ko‘rsatkichlarini baholash uchun etalon sifatida lider kompaniya foydalanib kelayotgan KPI-
tizimi (Key Performance Indicators) aynan implementatsiya qilinishi mumkin. Bu, o‘z o‘rnida, ilg‘or tajribalarni 
qo‘llagan holda turistik korxona boshqaruv hisobini takomillashtirish imkonini beradi. Milliy turizm tarmog‘i 
raqobat ustunliklarini aniqlashda benchmarking tizimining o‘rni 1-rasmda ifodalangan.

Ta’kidlash joizki, milliy turizm tarmog‘i raqobat ustunliklarini aniqlashda qiyosiy tahlilning benchmarking 
tizimi qo‘llanilishi har tomonlama maqsadga muvofiq. Zotan, ushbu tizim turistik korxona uchun rivojlanishning 
tanlangan bozor segmentida aprobatsiya (bir necha yillik sinov)dan o‘tgan ilg‘or yo‘lini belgilab olish qulay-
ligini yaratib beradi. Turistik korxona o‘zi taklif qilayotgan turistik mahsulot konsepsiyasini renovatsiya qilishda 
benchmarking tizimi qo‘l keladi. Odatiy sharoitda turistik mahsulot renovatsiyasi (tarkibiy komponentlarining 
qisman yangilanishi) yuqori tijorat tavakkalchiligi bilan bog‘liq bo‘ladi. Turizm bozoridagi keskin raqobat kurashi 
avj olgan pallada har qanday moliyaviy yo‘qotish qimmatga tushishi tabiiy. Shunday ekan, bozor segmentida 
faoliyat yuritayotgan lider kompaniya avvaldan muvaffaqiyatli qo‘llab kelayotgan usullar va vositalarni o‘zlasht-
irish vaqt tejalishiga sabab bo‘ladi, tijorat tavakkalchiligining oldini oladi, eksperiment qilib ko‘rish uchun sar-
flanuvchi moliyaviy resurslarni tejaydi.

O‘z navbatida, benchmarking bir nechta turlarga bo‘linadi. Milliy turizm tarmog‘ida benchmarking qaysi 
obyektga yo‘naltirilganligiga ko‘ra turistik mahsulot benchmarking tizimi, funksional benchmarking, strategik 
benchmarking tizimi singari turlarga ajratiladi. Turistik mahsulot benchmarking tizimi raqobatlashuvchi hamda 
ayni bir xil iste’mol talablarini qanoatlantiruvchi turistik mahsulotlar o‘rtasida amal qiladi. Aniq bozor segmentiga 
tegishli bir nechta turistik mahsulotlarning iste’mol xossalari va iqtisodiy ko‘rsatkichlari qiyosiy o‘rganiladi. Tur-
istik korxona ilgari surayotgan turistik mahsulot tarkibidagi xizmat turlari, ularning narxi, tanitish belgilari bozor 
segmentida faoliyat yuritayotgan lider kompaniyaga tegishli turistik mahsulotning mos ravishdagi parametrlari 
bilan maqsadli solishtiriladi. Qiyosiy tahlil natijasida bozor segmentida faoliyat yuritayotgan lider kompaniyaga 
tegishli turistik mahsulot sotuvidagi muvaffaqiyat omillari tizimlashtiriladi. Jumladan, asosiy xizmatlar (tashish, 
joylashtirish, ovqatlantirish, ekskursiya) komplektatsiyasining o‘ziga xosliklari, narx siyosatining prinsipial afzal-
liklari, brend kapitalining qiymati professional baholanadi.

Turistik korxona tomonidan nisbatan ko‘p hollarda turistik mahsulot benchmarking tizimi qo‘llanadi. Boisi 
shundaki, turistik korxona daromadi turistik mahsulotning samarali realizatsiyasiga bevosita bog‘liq. Tur-
istik korxona daromadini barqaror sur’atlarda oshirib borishning muhim shartlaridan biri esa bozor segmen-

Stida faoliyat yuritayotgan lider kompaniya tomonidan turistik mahsulotni ishlab chiqish va sotish jarayonida 

qo‘llanilayotgan hamda tijorat amaliyotida real samaralar bergan marketing vositalarini kuzatib borish, faol 
o‘zlashtirish choralarini belgilashdir. 

X U L O S A  V A  T A K L I F L A R
 Tadqiqot natijalardan ko‘rinib turibdiki, milliy turizm tarmog‘i raqobat ustunliklarini aniqlash mintaqalarning 

yuqori sur’atda ijtimoiy-iqtisodiy taraqqiyotiga zamin yaratadi. Bundan tashqari, milliy turizm tarmog‘ining global 
xizmatlar bozorida aniq pozitsiyani egallashi va raqobat bosimiga bardoshlilik darajasi ham raqobat ustunlikla-
rini aniqlab olishga bog‘liq. Milliy turizm tarmog‘ining foydalanilmay kelayotgan ichki imkoniyatlari hamda bu 
sohada barqaror o‘sish zahiralarini yuzaga chiqarish davlat budjeti daromadlar bazasi ortishiga hissa qo‘shadi. 
Mintaqalarda mavsumiy o‘zgarishlarga bog‘liq bo‘lmagan doimiy ish o‘rinlari salmog‘i oshishi, turistik korxo-
nalar daromadining dinamik sur’atlarda rivojlanishi, shubhasiz, raqobat ustunliklarining faol targ‘ib qilinishini 
taqozo etiladi. Shunday ekan, milliy turizm tarmog‘ining raqobat ustunliklarini aniqlash dolzarb ijtimoiy-iqtisodiy 
ahamiyat kasb etadi. Bu jarayonga mas’uliyat bilan yondashish shiddat bilan o‘zgarib borayotgan davrning 
o‘tkir talablaridan biri sifatida milliy turizm tarmog‘i subyektlari zimmasiga alohida javobgarlik yuklaydi.

